
1. PENDAHULUAN 

 

Bismillahir Rahmanir Rahim.  

Assalamualaikum warahmatullahi wabarakatuh, salam sejahtera dan 

salam Malaysia MADANI.  

 

Tuan Yang di-Pertua,  

 

1. Terlebih dahulu saya ingin merakamkan ucapan penghargaan 

kepada YAB Perdana Menteri atas kesudian membentangkan 

Rancangan Malaysia Ketiga Belas di Dewan yang mulia ini, pada 25 Ogos 

yang lalu. Ini  menunjukkan komitmen dan kepimpinan beliau dalam 

memastikan hala tuju pembangunan negara dirangka dengan jelas, 

menyeluruh dan berpaksikan kepada aspirasi rakyat. 

 

2. Terima kasih juga kepada kesemua 43 orang Ahli Yang 

Berhormat Senator yang telah menyertai perbahasan Usul RMK13 ini. 

Setiap pandangan dan cadangan yang dikemukakan oleh Ahli-Ahli Yang 

Berhormat telah didengari dan diambil perhatian sepenuhnya. Dewan ini 

tidak hanya diwakili oleh ahli politik daripada setiap negeri, tetapi turut 

menampilkan suara teknokrat, profesional, wakil masyarakat Orang Asli, 

golongan orang kurang upaya (OKU), tokoh akademik, pemimpin 

masyarakat sivil dan pelbagai lagi lapisan rakyat. Kepelbagaian ini adalah 

kekuatan Dewan Negara sebagai wadah semak dan imbang, kerana ia 

menghimpunkan perspektif yang luas dan mendalam daripada segenap 

segmen masyarakat bagi memastikan bahawa pembangunan negara 

benar-benar menyeluruh. 

3. Ucapan terima kasih juga saya tujukan kepada Yang Berhormat 

Menteri dan Timbalan Menteri yang telah selesai menggulung.  Saya 

percaya bahawa semua perkara khusus yang dibangkitkan oleh Ahli Yang 

Berhormat, terutama berkaitan sektor dan industri telahpun dijelaskan 

oleh kementerian berkaitan. Sehubungan itu, bagi memastikan 

penjelasan Kerajaan adalah terangkum, penggulungan saya pada hari ini 

akan menumpukan kepada perkara dasar yang bersifat makro mengenai 

RMK13. 

 

4. Seramai 26 Ahli Yang Berhormat Senator telah berbahas 

perkara-perkara dasar yang menyentuh secara khusus bidang dan 

tanggungjawab Kementerian Ekonomi. Justeru, penggulungan saya akan 

menumpukan kepada 2 perkara utama iaitu:  

 

1. Keseimbangan Pembangunan; dan 

2. Kesejahteraan Rakyat dan Keadilan Sosial. 

5. RMK13 dengan temanya “Melakar Semula Pembangunan” adalah 

manifestasi tekad berterusan Kerajaan untuk merealisasikan aspirasi 

Ekonomi MADANI. Rancangan ini menjadi dokumen penting yang 

merangka strategi pembangunan negara untuk tempoh lima tahun 

mendatang, dengan tujuan memastikan Malaysia kekal berdaya saing 

dalam arus global yang kian mencabar.  

 

6. Pembangunan negara akan ditunjangi peralihan secara menyeluruh 

kepada pendigitalan dan teknologi termaju, terutama kecerdasan buatan 

(AI) serta pembangunan sistem sosial berteraskan insan MADANI 

dengan masyarakat yang bersatu di bawah pendekatan keseluruhan 

negara.  

 

7. Hala tuju RMK13 berpaksikan kepada tiga teras Ekonomi MADANI, 

iaitu menaikkan siling, menaikkan lantai dan memperkukuh tatakelola 

baik. Bagi menaikkan siling, pembangunan ekonomi negara perlu 

beralih kepada pivot ketiga, iaitu ekonomi berasaskan penciptaan nilai 

dengan meningkatkan kerencaman ekonomi. Tumpuan akan diberikan 

kepada sektor dan industri yang bernilai tinggi berasaskan teknologi dan 

inovasi.  

 

8. Peralihan ini akan dapat memupuk budaya mencipta, seiring 

dengan hasrat menjadikan Malaysia sebagai pengeluar utama produk 

pengguna untuk dieksport ke seluruh dunia. Ini sejajar dengan usaha 

beralih daripada konsep ‘Made in Malaysia’ kepada ‘Made by Malaysia’. 

Dalam hubungan ini, keutamaan akan diberi untuk melonjakkan industri 

High Growth High Value (HGHV), merangkumi industri elektrik dan 

elektronik bernilai tinggi, terutama semikonduktor, peralihan tenaga, serta 

teknologi dan digital.  

 

9. Selain itu,  subsektor agromakanan dan agrikomoditi akan terus 

dilonjakkan bagi memastikan keterjaminan makanan. Manakala unsur 

nadir bumi, ekonomi hijau dan ekonomi biru serta inisiatif 

pemerangkapan, penggunaan dan penyimpanan karbon (CCUS) akan 

menjadi sumber baharu pertumbuhan ekonomi. Tumpuan juga akan 

diberi kepada sektor pelancongan, industri halal, ekonomi jingga, 

pengangkutan udara, perkhidmatan global dan kewangan, perdagangan 

pengedaran, logistik serta industri sukan.  

 

10. Strategi ini selaras dengan Pelan Induk Perindustrian Baharu (NIMP 

2030), Pelan Hala Tuju Peralihan Tenaga Negara (NETR) dan Strategi 

Semikonduktor Nasional (NSS). Usaha ini akan menyumbang kepada 

aspirasi untuk menjadikan Malaysia sebuah negara berpendapatan 

tinggi pada tahun 2030 dan antara 30 ekonomi terbesar dunia 

berpaksikan aspirasi Ekonomi MADANI. 

 

11. Selain itu, usaha untuk merancakkan ekonomi akan dipergiat 

dengan memperhebat transformasi struktur, melonjakkan pertumbuhan 

yang terangkum dan mampan, meningkatkan keseimbangan 

pembangunan antara wilayah dan pembangunan desa serta memperluas 

integrasi ekonomi pada peringkat global.  

 

12. Pembangunan sosial yang terangkum dan responsif terus diberi 

keutamaan, seumpama menaikkan lantai, dalam usaha meningkatkan 

darjat kehidupan rakyat. Darjat hidup rakyat atau mobiliti sosial akan 

ditingkatkan dengan memperkasakan rakyat dalam menangani beban 

kos sara hidup, membentuk sistem sosial berteraskan insan MADANI dan 

mempertingkatkan mutu kehidupan. 

 

13. Bagi mewujudkan tatakelola baik, tadbir urus MADANI akan 

menumpukan kepada usaha memperkukuh integriti dan akauntabiliti, 

mempertingkatkan kecekapan penyampaian perkhidmatan awam serta 

memantapkan pengurusan fiskal. Agenda reformasi perkhidmatan awam 

akan dilaksanakan dengan menambah baik penyampaian perkhidmatan 

berlandaskan prinsip ILTIZAM, memperkasakan GovTech serta 

memperkukuh ekosistem ekonomi sosial.  

2. KESEIMBANGAN PEMBANGUNAN  

 

Tuan Yang di-Pertua, 

 

14. Seramai 17 orang Ahli Yang Berhormat Senator telah 

membangkitkan isu mengenai ketidakseimbangan dan jurang 

pembangunan antara wilayah, negeri dan desa.  

 

15. Untuk makluman Ahli Yang Berhormat, dalam tempoh RMK13, 

usaha akan diperhebat untuk mentransformasi struktur, melonjakkan 

pertumbuhan yang terangkum dan mampan, meningkatkan 

keseimbangan pembangunan antara wilayah dan pembangunan desa 

serta memperluas integrasi ekonomi pada peringkat global. 

Pembangunan terangkum dalam RMK13 ditumpukan kepada penyediaan 

peluang yang saksama dari perspektif pelbagai dimensi merangkumi 

akses kepada pendidikan, kesihatan dan perumahan serta penciptaan 

kekayaan.  

 

Pendekatan pembangunan wilayah melalui zon ekonomi khusus  

 

16. Yang Berhormat Senator Tuan Musoddak bin Ahmad, Tuan 

Mohd Hasbie bin Muda dan Dato’ Haji Abdul Halim bin Haji Suleiman 

telah membangkitkan mengenai pembangunan zon ekonomi khusus 

dalam usaha merapatkan jurang antara wilayah.  

 

17. Sebagaimana Ahli Yang Berhormat Senator sedia maklum, 

Kerajaan  telah pun memperkenalkan pendekatan pembangunan wilayah 

melalui pewujudan kawasan pembangunan khusus seperti Kedah Rubber 

City, Delapan Zon Ekonomi Sempadan Khas (SBEZ) Bukit Kayu Hitam, 

Perlis Inland Port, Taman Teknologi Tinggi Kulim (KHTP), Taman 

Perindustrian Hijau Bersepadu Kerian (KIGIP) dan Bandar Perindustrian 

Maritim Lumut (LuMIC) untuk menarik pelaburan ke wilayah utara. 

Kedudukan Kedah, Perak dan Perlis yang bersempadan dengan negara 

Thailand akan meningkatkan peranan negeri di utara Semenanjung 

sebagai hab ketersambungan serantau. 

 

18. Kerajaan meletakkan sasaran untuk menjadikan negeri di pantai 

timur, iaitu Kelantan, Pahang dan Terengganu sebagai antara jajaran hab 

pengeluaran makanan utama negara. Inisiatif pembangunan di Tok Bali, 

Kelantan pula akan meningkatkan peluang pelaburan baharu ke wilayah 

timur. Tumpuan juga akan diberikan kepada ekonomi biru, terutamanya 

perikanan dan akuakultur, perkapalan serta pelancongan pantai dan 

pulau.  

19. Inisiatif utama di Sarawak ialah pembangunan hab tenaga 

berasaskan kuasa hidro dan teknologi hidrogen serta penekanan kepada 

pelaburan dalam tenaga boleh baharu lain. Selain itu, pelaksanaan projek 

sambung tara bekalan elektrik dari Sarawak ke Semenanjung Malaysia 

akan membuka peluang baharu dalam pengukuhan infrastruktur tenaga 

negara, sementara pelaksanaan inisiatif jaminan bekalan tenaga Sabah 

pula akan memperkukuh keselamatan tenaga di wilayah tersebut. 

Pembangunan Taman Perindustrian Kota Kinabalu (KKIP) di Sabah dan 

Taman Perindustrian Samalaju di Sarawak juga akan menjadi pemangkin 

kepada pertumbuhan industri dan pelaburan berimpak tinggi.  

 

20. Peningkatan pelaburan di luar kawasan tumpuan sedia ada dan 

pembangunan infrastruktur tambahan, termasuk pengoperasian ECRL 

dan Lebuhraya Pan Borneo akan meningkatkan daya saing kawasan 

pembangunan khusus dan memastikan limpahan ekonomi dapat 

diagihkan secara lebih seimbang. Pengukuhan Perbadanan Ekonomi 

Negeri (PKEN) dan pihak berkuasa koridor sebagai pemudah cara 

pelaburan akan memastikan potensi ekonomi setempat dapat 

digembleng secara lebih berkesan. Dalam tempoh RMK13, sasaran nilai 

pelaburan yang direalisasikan oleh pihak berkuasa koridor adalah 

sebanyak RM75 bilion dan mewujudkan 50,000 peluang pekerjaan mahir. 

 

21. Sementara itu, Zon Ekonomi Khas Johor-Singapura (JS-SEZ) telah 

diwujudkan bagi meningkatkan pelaburan baharu di selatan 

Semenanjung Malaysia. Pada masa ini, rangka tindakan terperinci 

pembangunan JS-SEZ sedang dibangunkan. Setakat ini, JS-SEZ telah 

berjaya menarik komitmen pelaburan berjumlah RM1.34 bilion dengan 

tambahan minat pelaburan bernilai RM78 juta yang masih dalam fasa 

rundingan, melibatkan 70 syarikat dari Belanda, China, Jerman, 

Singapura dan United Kingdom serta pelabur tempatan. 

 

Agihan Peruntukan Pembangunan 

 

Tuan Yang di-Pertua, 

 

22. Bagi tempoh RMK13, Kerajaan telah memberi komitmen untuk 

menyediakan pelaburan sebanyak RM611 bilion yang merangkumi 

RM430 bilion peruntukan DE Kerajaan serta disokong oleh pembiayaan 

daripada GLC dan GLIC berjumlah RM120 bilion dan RM61 bilion 

melalui kaedah perkongsian awam swasta (PPP). Pendekatan 

keseluruhan negara yang diambil di bawah RMK13 mencerminkan 

bahawa pembangunan negara tidak hanya menjadi tanggungjawab 

Kerajaan, tetapi dipikul bersama oleh semua pihak.  

 

23. Tumpuan pengagihan DE akan terus diberikan kepada enam negeri 

yang kurang membangun, iaitu Kedah, Kelantan, Perlis, Terengganu, 

Sabah dan Sarawak. Daripada keseluruhan peruntukan DE tersebut, 

dianggarkan sebanyak RM93.9 bilion akan diperuntukkan kepada enam 

negeri tersebut. Jumlah ini lebih tinggi berbanding peruntukan 

sebanyak RM83.91 billion dalam RMKe-12. Peruntukan ini 

membolehkan lebih banyak pembangunan infrastruktur asas disediakan, 

termasuk jalan dan lebuhraya, bekalan air bersih dan selamat, liputan 

bekalan elektrik serta akses kepada capaian internet. Usaha ini 

membolehkan rakyat memanfaatkan kemudahan yang disediakan untuk 

mempergiat aktiviti ekonomi, seterusnya meningkatkan taraf hidup rakyat.  

 

24. Langkah untuk meningkatkan kerencaman ekonomi dengan 

memberikan tumpuan kepada sektor baharu akan membolehkan 

pelaburan dibawa ke kawasan yang kurang diberi tumpuan sebelum ini 

untuk merancakkan pembangunan desa. Usaha ini akan disokong melalui 

penambahbaikan infrastruktur dengan sasaran untuk membina 2,800 km 

jalan luar bandar di seluruh Malaysia. Daripada jumlah ini, lebih 70% 

projek jalan luar bandar adalah untuk enam negeri kurang membangun.  

 

 

Tuan Yang di-Pertua, 

 

25. Kerajaan komited untuk memastikan pembangunan dilaksanakan 

secara terangkum. Sektor ekonomi dijangka mendapat peratusan 

peruntukan tertinggi, iaitu sebanyak 52.8% bagi melaksanakan projek 

berkaitan pemuliharaan alam sekitar, penyelidikan dan pembangunan, 

pengangkutan, kewangan, perdagangan dan perindustrian, pertanian 

serta tenaga. Ini diikuti oleh sektor sosial sebanyak 30.9% yang meliputi 

antara lain projek berkaitan kesihatan dan kependudukan, pendidikan dan 

latihan, pembangunan desa dan masyarakat serta perumahan.  Sektor 

keselamatan pula akan diperuntukkan sebanyak 12.3% yang antara lain 

melibatkan projek seperti pertahanan dan keselamatan dalam negeri. 

Selebihnya peruntukan sebanyak 4.0% akan diagihkan kepada sektor 

pentadbiran.  

26. Peruntukan pembangunan akan diberi kepada usaha untuk 

meningkatkan kerencaman ekonomi melalui pelaksanaan program dan 

projek yang menyumbang kepada peningkatan produktiviti dan 

penyediaan ekosistem bagi mencapai sasaran pertumbuhan sektor 

ekonomi, termasuk penskalaan PMKS. Dari segi peningkatan produktiviti, 

tumpuan akan diberi kepada program dan projek bagi membina kapasiti 

teknologi melalui penciptaan nilai dan inovasi termasuk mempelopori 

bidang AI dan RDCI serta mencipta bakat tersedia masa hadapan.  

 

27. Selain itu, usaha untuk meningkatkan kesejahteraan rakyat juga 

diberi keutamaan. Ini termasuk peruntukan untuk pelaksanaan projek 

tebatan banjir, pembinaan jalan raya, hospital, sekolah, perumahan 

mampu milik, pengangkutan awam dan pengurusan sisa pepejal. 

Tumpuan juga akan diberi kepada meningkatkan pengeluaran makanan, 

mengukuhkan keselamatan dan pertahanan negara.  

 

3. KESEJAHTERAAN RAKYAT DAN KEADILAN SOSIAL  

 

Tuan Yang di-Pertua, 

 

28. Seterusnya saya ingin menyentuh mengenai kesejahteraan rakyat 

termasuklah mengenai gaji dan pendapatan, kemiskinan, pembangunan 

terangkum dan agenda pemerkasaan Bumiputera serta golongan sasar 

termasuk orang kurang upaya (OKU) dan Orang Asli yang dibangkitkan 

oleh sembilan Ahli Yang Berhormat.  

29. Matlamat memperkasa rakyat yang dibawa dalam wadah Ekonomi 

MADANI mencakupi hasrat Kerajaan untuk mengangkat semula darjat 

dan martabat hidup rakyat dan negara. Bagi merealisasikan matlamat ini, 

RMK13 memberi tumpuan kepada peningkatan mobiliti sosial dan 

kesejahteraan rakyat. Usaha akan dipergiat untuk membantu rakyat 

menangani beban kos sara hidup, membentuk sistem sosial negara 

berteraskan konsep insan MADANI, mempertingkatkan mutu kehidupan 

serta memperkukuh tahap sosioekonomi golongan sasar ke arah 

mencapai kehidupan wajar. 

 

30. Pembangunan terangkum dalam RMK13 ditumpukan kepada 

penyediaan peluang yang saksama dari perspektif pelbagai dimensi, 

berbeza daripada rancangan sebelum ini yang lebih menumpukan 

kepada dimensi pendapatan. Perspektif ini termasuk peningkatan akses 

kepada pendidikan, kesihatan dan perumahan serta penciptaan 

kekayaan bagi memperkukuh pengurusan kos sara hidup, menangani 

kemiskinan, merapatkan kesenjangan dan menambah baik perlindungan 

sosial.  

 

31. Pembangunan terangkum berdasarkan keperluan (need based) 

akan memastikan tiada rakyat terpinggir dan mendapat faedah daripada 

pembangunan sosioekonomi tanpa mengira kaum, lokasi, gender dan 

latar belakang sosioekonomi. Tumpuan juga akan turut diberikan kepada 

Bumiputera, Orang Asli, Anak Negeri Sabah dan Bumiputera Sarawak, 

masyarakat Cina dan India serta OKU.  

 

32. Kerajaan akan melaksanakan strategi serampang dua mata bagi 

memastikan peningkatan kos sara hidup rakyat dapat dibendung dan 

pada masa yang sama, pendapatan dan kualiti hidup dapat ditingkatkan. 

Pelbagai inisiatif sedang dilaksanakan bagi memastikan harga makanan 

kekal stabil dan tidak membebankan rakyat, antaranya:  

 

i. Meningkatkan jumlah keseluruhan Sumbangan Tunai Rahmah 

(STR) dan Sumbangan Asas Rahmah (SARA) kepada RM15 

bilion bagi tahun 2025, termasuk sumbangan bantuan tunai 

secara one-off sebanyak RM100 kepada setiap warganegara 

dewasa berusia 18 tahun; 

 

ii. Meneruskan inisiatif Payung Rahmah, antaranya seperti 

program Jualan Rahmah, Bakul Rahmah dan Menu Rahmah; 

dan 

iii. Program Pengedaran Barang Perlu, LPG dan Community 

Drumming bagi mengedarkan barangan keperluan asas dengan 

harga seragam ke kawasan pedalaman terpilih. 

 

33. Selain itu, Kerajaan juga akan terus memastikan kos pengangkutan 

awam yang berpatutan. Pas perjalanan bulanan dan pas perjalanan khas 

kepada pelajar, warga emas dan OKU serta program subsidi tiket 

penerbangan udara kepada pelajar IPT akan diteruskan. 

 

34. Pendekatan Kerajaan tidak boleh ditumpukan kepada strategi untuk 

mengurangkan harga pasaran barangan dan perkhidmatan semata-mata. 

Ini hanya boleh dilaksanakan sebagai langkah jangka masa pendek. Bagi 

jangka masa panjang, strategi perlu dilaksanakan bagi mengurangkan 

beban perbelanjaan melalui kaedah peningkatan pengeluaran makanan 

serta memastikan rakyat mempunyai peluang untuk menjana pendapatan 

kehidupan wajar yang mampan. 

 

35. Di samping itu, strategi jangka sederhana dan panjang untuk 

menangani kemiskinan dan kesenjangan dari pelbagai dimensi akan 

terus ditumpukan dalam RMK13. Keutamaan akan diberikan untuk 

mereformasi pendidikan dan pasaran buruh, meningkatkan pendapatan 

dan peluang pekerjaan, memperkukuh pembangunan terangkum, 

meningkatkan tahap sosioekonomi golongan sasar serta menambah baik 

akses kepada sokongan sosial seperti kesihatan dan perumahan.  

 

36. Reformasi pendidikan bukan hanya untuk meningkatkan 

kecemerlangan tetapi juga untuk membolehkan rakyat mencapai 

kehidupan yang lebih baik. Reformasi ini menumpukan kepada aspek 

utama, iaitu keberhasilan pelajar, kompetensi guru dan pemerkasaan 

institusi pendidikan serta penambahbaikan infrastruktur pendidikan.  

 

37. Dalam RMK13 juga, inisiatif akan diteruskan untuk memperluas 

fasiliti dan kapasiti pendidikan khas di seluruh negara. Ini termasuklah 

projek pembinaan blok Program Pendidikan Khas Integrasi (PPKI) di 34 

buah sekolah sedia ada di seluruh negara. Selain itu, pembinaan sekolah 

baharu yang dilengkapi dengan kemudahan PPKI akan diteruskan. 

 
38. Reformasi kesihatan menjadi prasyarat ke arah pewujudan sistem 

kesihatan negara yang saksama, mampan dan berdaya tahan. Reformasi 

ini akan membolehkan rakyat mendapat akses yang saksama kepada 

perkhidmatan penjagaan kesihatan yang bermutu dan mampu dibayar. 



Teks Penggulungan Perbahasan Usul Rancangan Malaysia Ketiga Belas, 2026-2030 Dewan Negara 
Kementerian Ekonomi 
 

 

 

Kemas kini pada 3/09/2025 7:05 PTG Kembali ke Kandungan 

15  

 

Peruntukan kewangan Kerajaan dapat dioptimumkan melalui pendekatan 

proaktif dan inovatif dalam pembiayaan kesihatan.  

 

39. Reformasi perumahan pula dilaksanakan dengan memberi 

tumpuan kepada usaha untuk meningkatkan penawaran perumahan yang 

berkualiti dan berdaya huni dengan sasaran sebanyak 1 juta rumah 

mampu milik yang akan dibina dalam tempoh 10 tahun. Selain itu, akses 

kepada pembiayaan perumahan akan ditambah baik melalui pengenalan 

model baharu skim rent to own (RTO) serta peluasan Skim Jaminan 

Kredit Perumahan.  

 

40. Kajian juga akan dilaksanakan bagi menyemak Akta Pemaju 

Perumahan (Kawalan dan Perlesenan) 1986 [Akta118] bagi 

memperkasakan pembinaan rumah berdasarkan konsep bina dan jual. 

Melalui usaha ini, lebih ramai rakyat akan mendapat akses kepada tempat 

tinggal yang selesa, berdaya huni dan mampu dibayar.  

 

41. Reformasi pasaran buruh akan dipercepat bagi mewujudkan 

ekosistem pekerjaan yang lebih dinamik, berdaya saing dan mampan 

untuk manfaat bakat tempatan dan industri. Antara sasaran utama 

RMK13 adalah bagi meningkatkan bahagian pampasan pekerja kepada 

KDNK daripada 33.6% pada 2024 kepada 40% pada 2030. Inisiatif yang 

digariskan termasuklah: 

 

i. Semakan gaji minimum secara berkala mengambil kira gaji 

kehidupan wajar. Selain itu, Kerajaan juga telah 

memperkenalkan gaji wajar minimum RM3,100 sebulan untuk 

dilaksanakan di GLC dan GLIC; 

ii. Pemerkasaan Majlis Perundingan Gaji Negara untuk 

menyelaras semua hal berkaitan gaji, termasuk gaji 

permulaan siswazah dan lepasan TVET; 

 

iii. Pengukuhan program TVET, termasuk melalui penubuhan 

suruhanjaya TVET, penggubalan akta TVET dan peluasan 

tahap pensijilan kemahiran; 

 

iv. Pengurangan pekerja asing kepada 10% daripada guna 

tenaga pada tahun 2030 melalui pelaksanaan Mekanisme 

Levi Pelbagai Peringkat, pewujudan tabung automasi dan 

mekanisasi, serta pemadanan permohonan pekerja asing 

dengan peserta program Akademi Dalam Industri (ADI); 

v. Pelaksanaan Dasar Gaji Progresif (DGP) kepada semua 

sektor, melibatkan peruntukan RM200 juta dengan sasaran 

50,000 pekerja; dan 

 

vi. Pengukuhan perlindungan sosial pekerja, termasuk pekerja 

gig melalui penggubalan Rang Undang-Undang Pekerja Gig 

2025 serta penubuhan Suruhanjaya Ekonomi Gig Malaysia 

bagi mengawal selia ekosistem gig. 

 

42. Di samping itu, untuk meningkatkan penyertaan warga emas, 

masyarakat Orang Asli dan OKU dalam pasaran kerja, sokongan dan 

latihan yang mencukupi akan diberikan melalui program ADI, Pelan 

Tindakan OKU Kebangsaan dan insentif kepada majikan. 

43. Kerajaan akan memperkasakan sektor ketiga bagi membolehkan 

sektor ini bergerak bersama-sama Kerajaan untuk mengupayakan 

golongan sasar dan rentan. Sektor ini mampu menyediakan peluang 

keusahawanan, pekerjaan serta latihan kemahiran yang lebih terangkum 

dan bersifat setempat. 
 

Tuan Yang di-Pertua, 

 

44. Selari dengan Perkara 153 Perlembagaan Persekutuan, saya ingin 

menegaskan bahawa agenda pemerkasaan Bumiputera tidak pernah 

diketepikan oleh Kerajaan. Dalam hubungan ini, dasar mengenai 

Bumiputera di bawah RMK13 mengambil sepenuhnya perkara yang telah 

digariskan dalam Pelan Transformasi Ekonomi Bumiputera 2035 

(PuTERA35).  

 

45. Saya ingin merakamkan ucapan terima kasih kepada YB Senator 

Puan Rita Sarimah anak Patrick Insol yang telah membangkitkan 

mengenai keusahawanan Bumiputera. Di bawah RMK13, program 

keusahawanan Bumiputera akan dijajarkan semula berdasarkan mandat 

agensi Bumiputera bagi mengelakkan pertindihan, mengoptimumkan 

sumber serta meningkatkan daya saing dan penskalaan perusahaan 

Bumiputera. Program penskalaan berdasarkan konsep perlumbaan 

secara relay akan diperluas bagi memberi sokongan berterusan kepada 

perusahaan Bumiputera.  

 

46. Selain itu, pembangunan sosioekonomi Anak Negeri Sabah dan 

Bumiputera Sarawak pula akan diperkukuh.  Usaha ini akan dilaksana 

dengan memperluas peluang perniagaan melalui penyediaan premis 

komersial dan akses kepada bantuan pembiayaan serta program latihan 

dan bimbingan keusahawanan. 

 
47. Perusahaan Bumiputera juga akan diberi peluang untuk 

memanfaatkan sektor dan industri HGHV serta berasaskan teknologi 

termaju, termasuk pendigitalan. Penyertaan GLC, GLIC dan syarikat 

swasta akan ditingkatkan dalam menghasilkan lebih ramai pemilik 

perniagaan dalam kalangan profesional Bumiputera. 

 

48. Dari segi tadbir urus, Majlis Ekonomi Bumiputera (MEB) yang 

dipengerusikan oleh YAB Perdana Menteri, bertanggungjawab 

sepenuhnya ke atas pelaksanaan dan pemantauan PuTERA35. Bagi 

mencapai keberhasilan PuTERA35, termasuk Anak Negeri Sabah dan 

Bumiputera Sarawak, Kerajaan turut melibatkan Ahli Jemaah Menteri 

bukan Bumiputera, wakil kerajaan negeri Sabah dan Sarawak serta wakil 

GLC dan GLIC dalam MEB. 

 

49. Ke arah pembangunan terangkum, RMK13 juga memberi tumpuan 

kepada dasar dan strategi untuk meningkatkan tahap sosioekonomi 

masyarakat Cina dan India. Usaha untuk meningkatkan kualiti hidup 

masyarakat Cina, terutama yang berpendapatan rendah akan dilaksana 

berdasarkan Pelan Induk Pembangunan Kampung Baru. Peluang untuk 

masyarakat ini terlibat dalam aktiviti perniagaan dan keusahawanan, 

termasuk dalam industri pelancongan yang berpotensi akan dipertingkat 

melalui penambahbaikan skim pembiayaan sedia ada. Selain itu, 

infrastruktur dan kemudahan awam akan ditambah baik untuk 

meningkatkan taraf hidup sosioekonomi penduduk di Kampung Baru.  

50. Usaha untuk menambah baik kualiti hidup masyarakat India yang 

berpendapatan rendah di seluruh negara akan dipertingkatkan 

berdasarkan inisiatif dan program di bawah Malaysian Indian Blueprint 

dan Pelan Tindakan Masyarakat India. Tumpuan akan diberikan untuk 

menambah baik kualiti kehidupan melalui penyediaan program bersasar. 

Ini termasuk bagi memperkukuh aspek ekonomi, keusahawanan dan 

pembangunan sosial, meningkatkan peluang kepada perumahan, 

memantapkan tatakelola pengurusan masyarakat India serta menambah 

baik infrastruktur dan kemudahan asas.  

 

Persediaan Menuju Negara Tua 

 

Tuan Yang di-Pertua, 

 

51. RMK13 bukan sekadar merancang pertumbuhan ekonomi, tetapi 

turut merangka dasar responsif terhadap cabaran negara menua. Dalam 

hal ini, saya merakamkan ucapan terima kasih kepada YB Senator Dr. 

Hajah Wan Martina binti Wan Yusoff, Tuan Mohd Hasbie bin Muda 

dan Datuk Wira Koh Nai Kwong di atas keprihatinan membahaskan isu 

ini. 

 

52. Malaysia telah menjadi negara menua (ageing nation) pada tahun 

2021 dan diunjurkan menjadi negara tua (aged nation) pada tahun 2048 

berdasarkan unjuran terkini Jabatan Perangkaan Malaysia (DOSM) pada 

Julai 2025. Berasaskan komitmen Kerajaan dalam cabaran penuaan 

populasi ini, Rangka Tindakan Penuaan Kebangsaan, 2025-2045 (NAB) 

telahpun dibangunkan dan diluluskan pada tahun ini. NAB merangkumi 

perancangan dasar, rangka kerja dan pelan tindakan dalam bidang 

ekonomi, pekerjaan, pendidikan, perlindungan sosial, kesihatan dan 

penjagaan jangka panjang yang menyeluruh bagi mempersiapkan 

Malaysia menghadapi impak negara tua.  

 

53. Fokus utama NAB telah diterjemahkan melalui strategi dan inisiatif 

khusus di bawah RMK13 bagi mempersiapkan Malaysia menuju negara 

tua. Ini termasuk langkah untuk mewujudkan ekosistem penjagaan jangka 

panjang yang mampan, mempersiap pasaran buruh, kemahiran dan 

pendidikan untuk memenuhi keperluan masa hadapan serta 

meningkatkan kesejahteraan warga berusia bagi memastikan 

kelangsungan hidup rakyat secara bermaruah.  

 

4. PEMANTAUAN RMK13 

 

Tuan Yang di-Pertua, 

 

54. Ahli Yang Berhormat Senator Puan Tiew Way Keng dan Puan 

Noorita binti Sual telah membangkitkan mengenai kaedah pemantauan 

keberhasilan RMK13.  

 

55. Bagi memastikan pelaksanaan RMK13 berjalan lancar, Kerajaan 

menambah baik aspek pemantauan dengan memantapkan mekanisme 

dan struktur tadbir urus. Mekanisme pemantauan RMK13 merangkumi 

Pelan Pelaksanaan Dasar (PPD) dan sistem pemantauan PPD secara 

dalam talian, iaitu MyRMK. 

56. PPD mengandungi maklumat yang terperinci termasuk sasaran dan 

tempoh pelaksanaan serta senarai pihak yang bertanggungjawab 

(accountable) untuk melaksanakan RMK13. Pelaporan ini akan dilaksana 

setiap suku tahun oleh semua pihak berkepentingan melalui sistem 

MyRMK yang sedang dibangunkan secara dalaman oleh Kementerian 

Ekonomi.  

 

57. Struktur tadbir urus pemantauan akan dimantapkan dengan 

memperluas peranan beberapa jawatankuasa sedia ada, tanpa perlu 

mewujudkan entiti atau badan baharu. Prestasi RMK13 akan melibatkan 

pelaporan kepada beberapa peringkat, termasuk Ketua Setiausaha 

Negara dan Jemaah Menteri. Penyelarasan pemantauan dasar Kerajaan 

juga ditambah baik dengan penglibatan agensi pemantau lain, seperti 

Kementerian Kewangan dan Jabatan Perdana Menteri. Penambahbaikan 

ini bertujuan untuk memastikan isu pelaksanaan dasar dibincangkan 

secara lebih bersepadu bagi membolehkan tindakan intervensi yang 

bersesuaian dapat diambil pada kadar segera.  

 

5. PENUTUP 

 

Tuan Yang di-Pertua,  

 

58. RMK13 adalah wadah transformatif yang merentas sempadan 

tradisi dasar pembangunan negara, bukan sahaja dalam menyusun 

strategi pertumbuhan ekonomi, malah melakar masa depan Malaysia 

berteraskan nilai MADANI, teknologi canggih dan kesejahteraan sejagat.  

59. Dalam mendepani cabaran global dan domestik yang semakin 

kompleks, kita tidak punya pilihan selain bergerak secara berani, kolektif 

dengan visi yang jelas. Masa depan negara tidak akan dibentuk secara 

retorik semata-mata, tetapi melalui iltizam politik, kecekapan pelaksanaan 

dan penglibatan menyeluruh semua lapisan masyarakat. Inilah masanya 

untuk kita menoktahkan cabaran lama dan membuka lembaran baharu 

yang lebih progresif, saksama dan bermaruah untuk Malaysia.  

 

60. RMK13 adalah ikrar Kerajaan kepada rakyat bahawa masa depan 

negara tidak akan dibiarkan terumbang-ambing, tetapi dipandu dengan 

visi yang jelas dan berpaksikan nilai MADANI. Ini adalah ikrar bahawa 

pembangunan tidak lagi dinilai sekadar angka pertumbuhan ekonomi, 

tetapi juga pada maruah bangsa, kesejahteraan rakyat, kelestarian bumi 

dan keadilan sosial. RMK13 adalah ikrar bahawa setiap lapisan 

masyarakat, sama ada di desa mahupun di kota, yang miskin mahupun 

yang kaya, yang muda mahupun yang tua, akan mendapat tempat dalam 

arus kemajuan negara. Ini adalah ikrar bahawa Malaysia akan bangkit 

lebih gagah, berdiri lebih teguh dan melangkah lebih berani di persada 

dunia. 

 

Tuan Yang di-Pertua 

 

61. Setakat ini sahaja penjelasan saya terhadap isu utama yang 

dibangkitkan sepanjang tempoh perbahasan. Sekali lagi, saya ingin 

merakamkan ucapan terima kasih kepada semua Ahli Yang Berhormat 

yang telah mengambil bahagian dalam perbahasan Usul RMK13 ini.  

62. Terima kasih juga saya ucapkan kepada semua kementerian dan 

agensi, kerajaan negeri, pihak swasta serta semua pihak yang telah 

membantu kami di Kementerian Ekonomi, sama ada secara langsung 

mahupun tidak langsung dalam penyediaan dokumen RMK13 ini. 

 

63. Saya juga ingin merakamkan penghargaan yang tidak terhingga 

kepada seluruh warga Kementerian Ekonomi yang telah berjaya 

menyiapkan RMK13. Dokumen RMK13 telah digarap dengan penuh teliti, 

berpandangan jauh dan menepati aspirasi Ekonomi MADANI. 

 

64. Akhir kata, marilah kita bersama-sama memastikan pelaksanaan 

RMK13 berjalan dengan lancar, berkesan dan memberi manfaat yang 

menyeluruh kepada rakyat. Dengan sokongan padu semua Ahli Yang 

Berhormat, kementerian, agensi serta rakyat melalui pendekatan 

keseluruhan negara, saya yakin usaha ‘Melakar Semula Pembangunan’ 

demi mengangkat martabat rakyat dan kedaulatan negara akan dapat 

membuahkan hasil. 

 

Sekian, terima kasih. Assalamualaikum Warahmatullahi Wabarokatuh.  

 

Menteri Kewangan II memangku Menteri Ekonomi 

3 September 2025 


